
BESTELAKO XEDAPENAK
HEZKUNTZA SAILA

6083
AGINDUA, 2021eko urriaren 15ekoa, Hezkuntzako sailburuarena, lanbide-heziketako bost espe-

zializazio ezartzen dituena.

Euskal Autonomia Erkidegoko Autonomia Estatutuaren 16. artikuluaren arabera, Euskal Auto-
nomia Erkidegoak du irakaskuntzaren gaineko eskumena –irismen, maila eta gradu guztietan eta 
modalitate eta espezialitate guztietan–, betiere Konstituzioaren 27. artikulua eta hura garatzen 
duten lege organikoak ezertan eragotzi gabe, baita Konstituzioaren 149.1.30.a artikuluak Estatuari 
esleitzen dizkion ahalmenak eragotzi gabe ere, eta bera betetzeko eta bermatzeko behar den 
ikuskapena eragotzi gabe.

Lanbide-heziketari eta kualifikazioei buruzko ekainaren 19ko 5/2002 Lege Organikoaren hel-
burua, zehazki, hau da: lanbide-prestakuntza, kualifikazio eta akreditazioen sistema integrala 
antolatzea, zenbait prestakuntza-modalitateren bidez gizartearen eta ekonomikoaren eskariei era-
ginkortasunez eta gardentasunez erantzuteko. Era berean, funts publikoekin sostengatzen den 
prestakuntza-eskaintzak bizialdi osoko prestakuntzari bide eman behar diola eta zenbait asmo eta 
egoera pertsonal nahiz profesionaletara egokitu behar duela ezartzen du.

Lan-arloan, Autonomia Estatutuaren 12.2 artikuluan xedatutakoaren arabera, Euskal Autonomia 
Erkidegoko Administrazio Orokorrari dagokio estatuaren legeria betearazteko eskumena, batez 
ere hemen esanguratsuena den honetan, eta, horretarako, langileen kualifikazioa eta prestakun-
tza integrala bultzatuko ditu.

Pertsonen enplegagarritasuna hobetzeko, bai epe laburrean, bai epe luzean, estrategia eta 
mekanismo berriak eskatuko dira. Alde batetik, konpetentziak eskuratzeko prozesuetan eman 
beharreko orduak areagotuko dira, gero eta konplexuagoak diren eremuek eskatzen duten espe-
zializazio-maila altuagoa lortzeko bide bakar gisa. Bestetik, gaur egungo lehiakortasun-egoerara 
egokitutako prestakuntza eta konpetentziak dituzten langileak eskatzen dira, eta horrek berekin 
dakar orain arteko eskemak haustea; hau da, «lanpostura» bideratutako prestakuntza-eredua 
atzean utzi eta «lanbide-eremura» bideratutako eredu berri bat hartzea. Paradigma-aldaketa 
horrek pertsona du ardatz, pertsonek gaitasun tekniko, pertsonal eta sozialak eskuratzea eta fin-
katzea sustatzen baitu. Hartara, bermatzen da pertsona horiek zenbait arlotarako balioko dutela 
eta funtzionalitate handiagoa izango dutela.

Produkzio-egituraren benetako beharrizanetara gehien egokitzen diren kualifikazioak ezarrita, 
hauek ahalbidetu behar dira: alde batetik, lanbide-heziketa ikasten ari diren pertsonen prestakuntza 
enpresen gero eta beharrizan espezializatuetara egokitzea, eta, bestetik, langileen kualifikazioa 
hobetzea, enplegua sortzen duten produkzio-sektoreek eskatzen dituzten konpetentziak emanez.

Lanbide-heziketa hobetzeko, eraginkortasunari dagokionez, eskaintza espezializatua eta 
lan-merkatuaren beharrizanetara gehiago egokitua planifikatu behar da, bereziki azaleratzen ari 
diren sektore eta lanpostuetan. Hala, enplegu gehiago sortuko dute, eta estrategikoak izango dira 
Euskal Autonomia Erkidegoko ekonomiaren etorkizunerako.

Testuinguru horretan, lanbide-heziketa elementu giltzarria da egungo eta etorkizuneko lanpos-
tuetarako eskatzen diren kualifikazioei erantzuteko.

Ekonomiarako esanguratsuak diren ekoizpen-sektoreetatik datorren eskari ugari dagoenez, per-
tsonen enplegagarritasuna egokitu eta hobetzeari nahiz ekoizpen-sarean espezializazio altuena 
duten eskariei erantzun azkarra emango dieten prestakuntza-programak bultzatzeko beharrizana 
sortzen da. Hala, Euskal Autonomia Erkidegoko Administrazioak prestakuntza-programa horien 
ziurtagiriak eman ahal ditu. Edonola ere, halaxe ziurtatutako programek ez dute titulu edo ziurtagiri 
akademikorik, lanbide-ziurtagiririk edo ziurtagiri partzial metagarririk emango, konpetentzia horiek 
Lanbide Kualifikazioen Katalogo Nazionalean sartuta ez dauden bitartean.

Hezkuntza Sistemako Lanbide Heziketaren antolamendu orokorra ezartzen duen otsailaren 
26ko 32/2008 Dekretuan (otsailaren 2ko 14/2016 Dekretuaren bidez aldatuta), zehazki, Euskal 
Autonomia Erkidegoko lanbide-espezializazioko programak ezartzen dira, lanbide-heziketaren 
eremuan, bai eta horien aitorpena eta ziurtapena ere, indarreko araudi-esparruan duten balioa 
egiaztatzeko.

Horregatik, Euskal Autonomia Erkidegoko Lanbide Heziketari buruzko ekainaren 28 ko 
4/2018 Legearen V. kapituluan Lanbide Kualifikazio eta Espezializazioen euskal esparrua ezar-
tzen da.

Legeak lanbide-kualifikazio eta -espezializazioen euskal esparrua arautzen du, gure lan-merka-
tuari erantzun ahal izateko, lanbide-heziketako sistema orokorraren bidez.

Esparru horretan sartuko dira Euskal Autonomia Erkidegoko lanbide-espezializazioko progra-
men ziurtagiriak eta egiaztagiriak. Bizialdi Osoko Ikaskuntzari buruzko Legean ezarrita dago jada 
zenbait bidez ikaskuntza-jarduerak egiaztatzeko sistema. Lege honen bidez, orduan arautu zena 
osatu nahi da, eta berariaz aipatzen da bereziki sustatu nahi den jarduera bat: lanbidearen ere-
muko espezializazio-programak. Ezinbestekoa da jarduera horien balioa aitortzea eta ziurtatzea 
indarrean dagoen araudiaren esparruan.

Erreferente horiek gogoan izanda aztertu dira gure ekonomiako ekoizpen-sektore estrategikoen 
eskariak, eta halaxe definitu dira agindu honetan jaso diren lanbide-espezializazioko programak.

Agindu honek Hezkuntza, Hizkuntza Politika eta Kulturako sailburuaren 2016ko uztailaren 
27ko Aginduaren bidez argitaratutako lanbide-espezializazioko programen katalogoa osatzen du 
(Agindua, 2016ko uztailaren 27koa, Hezkuntza, Hizkuntza Politika eta Kulturako sailburuarena, 
zeinaren bidez lanbide-espezializazioko zazpi programa eta horiek baimendu eta emateko bal-
dintza orokorrak ezartzen baitira), Hezkuntzako sailburuaren 2016ko abenduaren 23ko Agindua, 
zeinaren bidez lanbide-espezializazioko bost programa ezartzen baitira; Hezkuntzako sailburua-
ren 2018ko urriaren 16ko Agindua, zeinaren bidez lanbide-espezializazioko lau programa ezartzen 
baitira; Hezkuntzako sailburuaren 2019ko ekainaren 24ko Agindua, zeinaren bidez lanbide-espe-
zializazioko bost programa ezartzen baitira; Hezkuntzako sailburuaren 2020ko ekainaren 15eko 
Agindua, zeinaren bidez lanbide-espezializazioko hiru programa ezartzen baitira; izan ere, lan-
bide-espezializazioko beste bost programa eransten zaizkio.

Horregatik guztiagatik, hau

EBAZTEN DUT:

1. artikulua.– Xedea.

1.– Agindu honen xedea da eranskinetan jasotako lanbide-espezializazioko bost programaren 
egitura ezartzea, Euskal Autonomia Erkidegoaren esparruan Hezkuntza Sistemako Lanbide Hezi-



240. zk.

2021eko abenduaren 2a, osteguna

EUSKAL HERRIKO AGINTARITZAREN ALDIZKARIA

2021/6083 (104/3)

ketaren antolamendu orokorra ezartzen duen otsailaren 26ko 32/2008 Dekretuaren 12.ter artikuluan 
ezarritakoaren arabera.

2.– Agindu honen eranskinean daude espezializazio-programak eta bakoitzaren egitura zehaz-
ten baita. Hauek dira eranskinak:

I. eranskina: Mugikortasun elektrikoa.

II. eranskina: Auditoria energetikoa.

III. eranskina: Goi-sukaldaritzako esperientzia gastronomikoen sorkuntza eta garapena.

IV. eranskina: Osasun mentaleko erizaintzako zaintza osagarriak.

V. eranskina: Terapia genikoko sendagaien fabrikazio industriala eta kalitate-kontrola.

2. artikulua.– Programen helburuak.

1.– Programa hauek Euskal Autonomia Erkidegoko zenbait ekoizpen-sektore estrategikok 
eskatutako kualifikazio bereziko beharrizanak asetzera bideratuta daude, batez ere industriaren 
eremuan, lehiakortasuna hobetu ahal izateko.

2.– Era berean, programa hauek lanbide-heziketa ikasten duten pertsonen enplegagarritasuna 
hobetzeko aukera emango dute, bai eta tituludunen eta profesional kualifikatuen enplegagarri-
tasuna hobetzeko ere, ezagutzak sakontzea eta ekoizpen-sektore jakin batzuek eskatutako 
konpetentzia profesionalak handitzea ahalbidetuz.

3. artikulua.– Garapena.

1.– Programa hauek, lehentasunez, lanbide-heziketako zentroen eta enpresen artean jardue-
rak txandakatuz garatzen dira. Lanbide-espezializazioko programa bakoitza martxan jartzeko 
planifikazioan berariaz zehaztuko da programa bakoitzak lanbide-heziketako zentroetan nahiz 
enpresetan izango duen garapena, eta, edonola ere, programa bakoitza emateko modu, egitura 
eta baldintzen definizioa zainduko da.

2.– Programa ematen duten irakasleen artean, zentroak koordinatzaile arduradun bat izendatu 
beharko du, zentroan eta enpresetan ebaluazio-prozesua koordinatu dezan.

4. artikulua.– Eskaintza eta baimena.

1.– Lanbide Heziketako Sailburuordetzak lanbide-espezializazioko programen ematea plani-
fikatu ahalko du hezkuntzaren gaineko eskumena duen sailaren mendeko lanbide-heziketako 
zentroetan, edo baimendu ahalko du beste administrazio batzuen mendeko zentroetan edo zentro 
pribatuetan azken horiek eskatuta, betiere zentro horiek baimen egokia badute eta programara 
lotutako prestakuntza-zikloren bat edo batzuk ematen ari badira, curriculumeko d) atalean adiera-
zitakoaren arabera.

2.– Bi urtetik gorako iraupena duten ikas-ekinezko araubideko lanbide-prestakuntza dualeko 
programetako prestakuntza osagarri gisa jasotako lanbide-espezializazioko programen kasuan, 
Lanbide Heziketako Sailburuordetzak programa horiek baimentzen baditu, horietan sartutako lan-
bide-espezializazioko programaren baimena ere inplizitua izango da.

3.– Hezkuntza Sistemako Lanbide Heziketaren antolamendu orokorra ezartzen duen otsai-
laren 26ko 32/2008 Dekretuaren 12 ter artikuluko 3. zenbakian adierazi bezala (dekretu hori 
Hezkuntza Sistemako Lanbide Heziketaren antolamendu orokorra ezartzen duen otsailaren 2ko 

14/2016 Dekretuaren bidez aldatu zen), salbuespen gisa, eta Lanbide Heziketako Sailburuorde-
tzak aldez aurretik baimenduta, lanbide-espezializazioko programa horiek Lanbide Heziketako 
tituludunei eta programa ematen laguntzen duten enpresek horretarako proposatzen dituzten 
profesionalei eskaini ahal izango zaizkie, baldin eta ezarritako esperientzia- eta prestakuntza-es-
kakizunak betetzen badituzte Hala bada, lehendabizi ikas-ekinekoak egingo dira, enpresako 
prestakuntza-egonaldiarekin txandakatuta. Eskaintza-modalitate horretarako eskaria behar bezala 
arrazoituta egon beharko da, eta salbuespen hori justifikatzen duten arrazoiak azalduta egongo 
dira.

4.– Edozein kasutan, programaren antolaketaren berezko alderdiez gain, eskarian berariaz 
adierazi beharko dira lanbide-heziketako zentroko irakasleak eta programa ematen parte hartzen 
duten enpresen instruktoreak, espezialitatearen, prestakuntzaren eta esperientziaren gaineko 
baldintzak bete ote diren egiaztatze aldera. Informazio horren ordez, prestakuntza-zentroko zuzen-
dariak eta enpresaren ordezkaritzak sinatutako aitorpena aurkeztu ahalko da, eta, bertan, jarduera 
hasi baino lehen behar den kualifikazioa duten langileak jarriko dituztela adieraziko da. Egoera 
hori jarduera hasi baino lehen egiaztatu beharko da, Prestakuntza eta Ikaskuntza Zuzendaritzako 
pertsona titularrak eskatuta.

5. artikulua.– Prestakuntza-zentroen eta enpresen arteko hitzarmenen formalizazioa.

1.– Lanbide-heziketako prestakuntza-ziklo bat ikasten duten pertsonentzako ikas-ekinezko 
erregimeneko lanbide-prestakuntza dualeko esparruan garatzen diren programei dagokienez, 
programa horiek garatzeko Ikas-ekinezko erregimeneko lanbide-heziketa duala Euskal Autonomia 
Erkidegoan ezartzen duen ekainaren 2ko 83/2015 Dekretuan ezarritako baldintzak bete beharko 
dira.

2.– Agindu honen 4.3 artikuluan adierazitakoaren arabera Lanbide Heziketako tituludunen-
tzat edo enpresek proposatutako profesionalentzat aurreikusitako modalitateari dagokionez, 
enpresa laguntzailearen jarduerarekin batera ikas-ekinezko erregimenean egiten bada, enpresa 
laguntzaile bakoitzarekin programak garatzeko sinatzen den akordioa lanbide-heziketako ikaste-
txearen eta parte hartzen duen enpresaren arteko hitzarmen batean jaso behar da, ekainaren 2ko 
83/2015 Dekretuaren 7. artikuluan adierazten diren ezaugarri eta konpetentziekin. Kasu horretan, 
izaera orokorrarekin, ekoizpen-sareak proposatutako programa hauen izaera zeinen berezia den 
kontuan izanik, prestakuntza-zentroan emango diren ikaskuntza-orduak gehienez ere programa-
rako ezarritako iraupen osoaren % 40 izango dira.

3.– Aseguruak eta bestelakoak finantzatzeko eta kontratatzeko hartutako betebeharrei buruzko 
alderdiak berariaz islatu beharko dira sinatutako hitzarmenean, artikulu honetan ezarritakoaren 
arabera.

4.– Agiri horretan berariaz adieraziko da koordinatzailearen nortasuna, agindu honen 
3.2 artikuluan jasotakoa.

6. artikulua.– Enpresa partaideen eskakizunak eta betebeharrak.

1.– Edozein modalitatetan parte hartzen duten enpresek bete egin beharko dituzte Ikas-ekinezko 
erregimeneko lanbide-heziketa duala Euskal Autonomia Erkidegoan ezartzen duen ekainaren 2ko 
83/2015 Dekretuan jasotako eskakizunak eta betebeharrak. Zehazki, agindu honen 4.3 artikuluan 
aipatu modalitateetarako, lantokiren bat izan beharko dute Euskal Autonomia Erkidegoan.

2.– Enpresa partaideek prestakuntza teoriko eta praktikoa eman beharko diote programan parte 
hartzen duen pertsona bakoitzari, prebentzioaren gainean, enpresan sartzen diren unean bertan, 

Lan-arriskuen prebentzioari buruzko azaroaren 8ko 31/1995 Legean eta berau garatzen duten eta 
aplikagarriak diren gainerako arauetan adierazitako baldintzetan.

7. artikulua.– Ikasleak enpresan dauden bitartean duten egoera eta kostuen finantzaketa.

Lanbide-heziketako ikastetxea eta enpresa txandakatuta garatzen diren espezializazio-progra-
metan, honako ikasle hauek parte hartu ahal izango dute:

a) Espezializazio-programa prestakuntza osagarri gisa garatzen duten ikasleak, hezkuntza-sis-
temako lanbide-heziketa dualeko ziklo bat egiten ari diren bitartean. Bekaduna izango da, eta 
enpresak ordainduko ditu bekari dagozkion kostuak eta erakunde bekadun gisa dagozkion Gizarte 
Segurantzako kostuak, bai eta enpresako prestakuntzaren kostua ere.

b) Ikasle tituludunak. Bekaduna izango da, eta enpresak ordainduko ditu bekari eta Gizarte 
Segurantzari dagozkien eta bekadun gisa dagozkion kostuak, bai eta enpresako prestakuntzaren 
kostua ere.

c) Enpresa laguntzaileko profesionalak. Lan-harremana izango dute enpresarekin, eta presta-
kuntzaren kostua enpresak ordainduko du.

8. artikulua.– Programen aseguruak.

1.– Beken bidez finantzatutako programen kasuan, urriaren 24ko 1493/2011 Errege Dekretuan 
ezarritako betebeharrak bete beharko dira (1493/2011 Errege Dekretua, urriaren 24koa, Gizarte 
Segurantza eguneratzeko, egokitzeko eta modernizatzeko abuztuaren 1eko 27/2011 Legearen 
hirugarren xedapen gehigarria garatzeko, prestakuntza-programetan parte hartzen duten pertso-
nak Gizarte Segurantzako Erregimen Orokorrean sartzeko baldintzak eta betebeharrak arautzen 
dituena).

2.– Era berean, agindu honen 4. artikuluko 3. paragrafoan adierazitako salbuespenezko eskain-
tzaren kasuan, lanbide-heziketako zentroak istripu-poliza bat izan beharko du, heriotzaren eta 
ezintasunen estaldurak eta arrisku horrengatiko osasun-laguntza bermatzeko, bai eta erantzu-
kizun zibileko poliza bat ere, ikasleek programaren esparruan egiten duten jarduerari estaldura 
emateko.

9. artikulua.– Programazioak.

1.– Lanbide-heziketako programa bakoitza emateko baimena duen zentroak programa hori 
garatzeko programazioa egin beharko du, eta, edonola ere, programa bakoitza emateko modua, 
egitura eta baldintzen definizioa zaindu beharko du. Programazio horretan, prestakuntza-eremue-
tako edukien garapena ezarri beharko da, eskuratu beharreko konpetentziekin lotuta. Era berean, 
edukiak garatzean egin beharreko ikaskuntza-jarduera gakoak adierazi beharko dira, lanbide-hezi-
ketako zentroan garatuko direnak eta enpresaren testuinguruan garatuko direnak zehaztuta.

2.– Programazioan, zentroaren prestakuntzan esku hartuko duten irakasleez gain, enpresaren 
aldetik prestakuntza-erantzukizunak hartuko dituzten langileak edo instruktoreak adierazi beharko 
dira. Programazio horretan ezarriko dira, halaber, zentroaren eskutik koordinatzaile funtzioa gara-
tzen duen pertsonaren eta enpresak izendatzen duen instruktorearen arteko koordinaziorako 
alderdiak.

10. artikulua.– Ebaluazioak egiteko eta ziurtagiriak emateko prozesua.

1.– Programaren programazioan, ikasleek egiten duten ikaskuntzaren emaitzak ebaluatzeko 
prozesua ezarri beharko da.

2.– Programaren hasieran, ebaluazio-prozesuaren ezaugarrien berri eman beharko zaie ikas-
leei, bai eta kalifikazio-irizpideen berri ere.

3.– Programaren egutegian proportzionalki tartekatutako bi unetan gutxienez egin beharko dira 
programako ikasle bakoitzaren bilakaeraren jarraipena ebaluatzeko bilerak. Ikasleei agiri bidez 
emango zaie lortu dituzten emaitza partzialen, beren ikaskuntzen bilakaeraren, eta, hala bada-
gokio, beharrezko diren errefortzu-jardueren berri. Jarduera horiek, edonola ere, programazioren 
esparruan planifikatuko dira.

4.– Eremu zehatz bakoitzaren eta programa osoaren balorazioa egitea, bestalde, programa 
ematen esku hartzen duten irakasleen ardura izango da. Enpresaren testuinguruan partzialki edo 
osorik garatzen diren eremu horietan, zentroko irakasle bat egongo da izendatuta, eta hark parte-
katuko du instruktorearekin programan parte hartu duen pertsona bakoitzak lortutako bilakaeraren 
balorazioa, edo, hala badagokio, balorazioa berarekin harremanetan egingo du.

5.– Programan parte hartzen duten pertsonen ikaskuntzaren gaineko balorazioa programaren 
amaierako ebaluazio zehatzeko bilera batean jaso beharko da eta akta batean dokumentatu. Akta 
prozesuan esku hartu duten irakasleek sinatuko dute. Akta horren kopia bat Lanbide Heziketako 
Sailburuordetzari bidaliko dio zentroko zuzendariak, dagozkion ziurtagiriak eman ditzan.

6.– Euskal Autonomia Erkidegoko lanbide-espezializazioko programei buruzko prestakuntzak 
ez du emango ez titulu edo ziurtagiri akademikorik, ez lanbide-ziurtagirik edo ziurtagiri partzial 
metagarririk, harik eta konpetentziak Lanbide Kualifikazioen Katalogo Nazionalean sartzen diren 
arte. Lanbide Heziketako Sailburuordetzak programaren ziurtagiria emango die programan eba-
luazio positiboa lortu duten pertsonei, Hezkuntza Sistemako Lanbide Heziketaren antolamendu 
orokorra ezartzen duen otsailaren 26ko 32/2008 Dekretuko 12.ter artikuluan ezarritakoaren ara-
bera (Hezkuntza Sistemako Lanbide Heziketaren antolamendu orokorra ezartzen duen dekretua 
aldatzeko otsailaren 2ko 14/2016 Dekretuaren bidez aldatuta).

11. artikulua.– Irakasleen eskakizunak.

Irakasle eta instruktoreei eskatuko zaizkien baldintzak lanbide-espezializazioko programetako 
bakoitzean adierazitakoak izango dira.

Salbuespen-kasuetan, hezkuntzaz kanpoko administrazioek egiaztatu behar duten presta-
kuntza- edo gaikuntza-motaren bat beharrezkotzat duten espezializazio-programetan, egiaztagiri 
hori edukitzea ezinbestekoa izango da eskolak ematen dituzten irakasleentzat.

XEDAPEN GEHIGARRIA.– Programak eskaintzeko hizkuntzak.

Lanbide Heziketako Sailburuordetzak lanbide-espezializazioko programak Euskal Autonomia 
Erkidegoko bi hizkuntza ofizialetan eta atzerriko beste hizkuntza batzuetan nahiz eredu mistoan 
emateko aukera sustatuko du, eskaintza apurka-apurka egokituz.

AZKEN XEDAPENA.– Indarrean jartzea.

Agindu hau Euskal Herriko Agintaritzaren Aldizkarian argitaratu eta hurrengo egunetik aurrera 
jarriko da indarrean.

Vitoria-Gasteiz, 2021eko urriaren 15a.

Hezkuntzako sailburua,
JOKIN BILDARRATZ SORRON.

IV. ERANSKINA, 2021EKO URRIAREN 15EKO AGINDUARENA

OSASUN MENTALEKO ERIZAINTZAKO ZAINTZA OSAGARRIETAKO 
ESPEZIALIZAZIO-PROGRAMA

A) IDENTIFIKAZIO-DATUAK

Izena: OSASUN MENTALEKO ERIZAINTZAKO ZAINTZA OSAGARRIAK.

Kodea: EP028.

Iraupena: 600 ordu.

B) LANBIDE-PROFILA

Konpetentzia orokorra:

Erizaintza-arloko zaintza osagarriak garatzea osasun mentalaren esparruan, ezarritako proto-
koloak erabilita, diziplinarteko taldeetan sartuta eta elkarlanean arituta laguntza psikologikoan eta 
bizitza-ohitura osasungarrien sustapenean.

Lanbide-eremua:

Profesional honek osasun mentalaren arloko erakundeen, zerbitzuen eta programen sarean lan 
egiten du.

Zeregin eta lanpostu adierazgarrienak:

– Osasun mentalaren arloko erizaintzako laguntzailea.

– Osasun mentalaren arloko begiralea

Esku-hartze profesionalerako konpetentzia tekniko, pertsonal eta sozialak:

a) Osasun mentalean zerbitzua emateko materialak eta guneak prestatzea, kontuan hartuta 
laguntza-prestazio mota eta bitartekoen optimizazioa.

b) Elkarlanean aritzen da osasun mentaleko diziplinarteko lantaldearekin, bere gain hartzen ditu 
dagozkion erantzukizunak eta informazio-jario egokia izaten du.

c) Erizaintzako zaintza osagarriak aplikatzea osasun-mentaleko pazienteari, lantaldeak eza-
rritako zaintza-planak kontuan hartuta, eta hautemandako gorabeherak jakinaraztea, protokolo 
egokiak erabiliz eta prebentzio- eta segurtasun-neurriak hartuz.

d) Erabiltzaileari (pazientea, familia, komunitatea) babes psikologikoa ematen laguntzea, dauz-
kan ezaugarri psikosozialetara egokitutako komunikazio- eta laguntza-teknikak erabiliz.

e) Osasun mentaleko erabiltzaileen artean (pazientea, familia, komunitatea) bizitza-ohitura 
osasungarriak sustatzea, osasuna mantentzeko edo hobetzeko eta gaixotasuna prebenitzeko, 
jarraibideak emanda eta informazioa eta komunikazioa mintzaidearen ezaugarrietara egokituta.

f) Erizaintzako oinarrizko zaintza osagarri pertsonalizatuak eskaintzea, osasun mentaleko ara-
zoak dituzten pertsonentzako sustapen- eta prebentzio-jarduerak eginez eta nork bere burua 

egokiro zaintzeko prozedurak sustatuz ere, pertsona horien bizi-kalitatea hobetzeko, eta haiekin 
elkarlanean gaixotasunari aurre eginez eta prozesuan osoan laguntza ziurtatuz.

g) Elkarlanean aritzea dagokion osasun mentaleko lanbide anitzeko taldean, botikak eta beste 
produktu sanitario batzuk ematearekin zerikusia duten jarduerak gainbegiratuta egitean ezarritako 
protokoloei jarraituta.

h) Osasun mentalaren arloko arretan aplikatzekoak diren printzipio etikoak eta legalak ulertzea 
eta lanbide-jardunean erabiltzea.

i) Produkzio-prozesuetako teknologia- eta antolamendu-aldaketen ondoriozko lan-egoera 
berrietara egokitzea, bizialdi osoko ikaskuntzarako dauden baliabideak eta informazioaren eta 
komunikazioaren teknologiak erabilita, jakintzak eguneratzeko.

j) Bere eskumenaren esparruan erantzukizunez eta autonomiaz jardutea, eta esleitutako lana 
antolatzea eta egitea, lan-ingurunean beste profesional batzuekin talde-lanean edo lankidetzan 
arituz.

k) Bere jarduerari dagozkion gorabeherak arduraz konpontzea eta, hala egokituz gero, jakina-
raztea, haien sorburuak identifikatuz, bere konpetentziaren eta autonomiaren esparruan.

l) Efikaziaz komunikatzea, bere lanaren esparruan esku hartzen duten pertsonen autonomia eta 
eskumena errespetatuz.

m) Produkzio-prozesuan laneko arriskuen prebentziorako eta ingurumen-babeserako neurriak 
eta protokoloak aplikatzea, pertsonen artean, lan-ingurunean eta ingurumenean kalterik ez egiteko.

n) Kalitate-prozedurak, irisgarritasun unibertsalerako prozedurak eta «guztientzako diseinua» 
lortzekoak aplikatzea ekoizteko edo zerbitzuak emateko prozesuen barruko lanbide-jardueretan.

o) Dagokion jarduera profesionalaren ondoriozko eskubideak baliatzea eta betebeharrak bete-
tzea, indarrean dagoen legerian ezarritakoaren arabera, eta parte-hartze aktiboa izatea bizitza 
ekonomikoan, sozialean eta kulturalean.

p) Harreman terapeutikoa erabiltzea komunikatzeko eta harremana izateko oinarrizko tresna 
moduan, erizaintzako zaintza osagarrien barruan.

q) Pazientearekiko harreman terapeutikoa tratamenduaren barruan dagoela eta patologia bakoi-
tzera egokitzen dela ulertzea.

C) PRESTAKUNTZA

Ikaskuntza-eremuak Ordu-esleipena 

– Osasun mentalaren EAEko sistema. 60 ordu 
– Osasun mentalaren arloko arazo nagusiak, tratamenduak eta erizaintzako 
zaintzak 280 ordu 

– Larrialdi psikiatrikoak 140 ordu 

– Taldeekiko esku-hartzea eta dinamika 120 ordu 

Orduak guztira 600 

PROGRAMAREN IKASKUNTZAREN EMAITZAK:

ERANTZUKIZUNA ETA AUTONOMIA JARDUERA PROFESIONALEAN (programaren zehar-
kakoak).

Pertsona horrek bere gain hartzen du osasun mentaleko pazienteei erizaintzako zaintza osaga-
rriak ezarritako protokoloen eta indarreko laguntza-politiken arabera emateko ardura.

1. eremuarekin lotuta: OSASUN MENTALAREN EAE-KO SISTEMA.

ESKURATU BEHARREKO GAITASUNAK ETA TREBETASUNAK:

1.– Osasun mentalaren historiako funtsezko elementuak eta zainketetan duten eragina zentzu 
kritikoz aztertzea.

Ebaluazio-irizpideak:

a) Osasun mentalaren historiako mugarri nagusiak deskribatu ditu, erizaintzak testuinguru 
horretan betetako eginkizuna aztertuta.

b) Osasun mentalaren eta gaixotasun mentalaren kontzeptuaren bilakaera deskribatu du.

c) Egungo teoria eta eredu psikologikoak eta psikiatrikoak ezagutu ditu.

d) Kontzeptuzko teoriek eta ereduek arazo mentalak ulertzeko egindako ekarpen espezifikoak 
identifikatu ditu.

e) Osasun mentalaren epidemiologia identifikatu du, eta problematika horrek gure gizartean 
gaur egun duen egoera deskribatu.

2.– Biztanleen premiak eta babes- eta arrisku-faktoreak identifikatzea ikuspegi holistiko batetik, 
osasun mentalaren prebentzioa eta sustapenak helburutzat hartuta.

Ebaluazio-irizpideak:

a) Osasun Mentalaren eta Osasun Mental Positiboaren kontzeptuak deskribatu ditu, bai eta 
zerikusia duten faktoreak ere: sustapena eta prebentzioa osasun mentalean; ongizate subjektiboa 
eta bizi-kalitatea; baikortasuna; zoriontasuna; eta erresilientzia.

b) Pertsonek aldaketa- eta/edo krisi-egoerei aurre egiteko eta egoera horietara egokitzeko era-
biltzen dituzten mekanismo nagusiak identifikatu ditu.

c) Osasun mentalaren sustapenean esku hartzen duten erizaintzako zaintzen osagai psikoso-
zialak identifikatu ditu.

d) Osasun mentalean eragina duten giza portaeraren oinarri psikosozialak identifikatu ditu.

e) Kasu egiten zaien pertsonen ezaugarri soziokulturalak aintzat hartu ditu, osasun mentaleko 
erizaintzako zaintza-planak egiteko.

3.– Eguneroko ohiturei dagokienez, jokabide fisikoki osasungarriak izateko gomendioak azter-
tzea, osasun mental ona izaten laguntzen baitute.

Ebaluazio-irizpideak:

a) Gaixotasun mentala duten pertsonen arrisku-portaerak aztertu ditu.

b) Osasun fisikoa sustatzeko eta arrisku-portaerak prebenitzeko estrategiak aplikatu ditu.

c) Osasun mentaleko pazienteen artean jarduera fisikoa sustatzeko teknikak egituratu eta era-
bili ditu.

d) Kontuan hartu du zeinen garrantzitsua den jarduera fisikoa osasun mentalean.

4.– Osasun mentaleko sarearen ezaugarriak, EAEn dauden bitartekoak eta arretaren helburua 
den komunitatearen dinamikak aztertzea.

Ebaluazio-irizpideak:

a) EAEko bitartekoak (komunitarioak, elkarteak, autolaguntzako taldeak...) eta duten funtziona-
mendua deskribatu ditu.

b) Osasun mentaleko baliabideen, zerbitzu-sareen eta laguntza emateko koordinazio-progra-
men egitura eta eginkizunak deskribatu ditu.

c) Ikasi du zeinen garrantzitsuak diren gizarte- eta komunitate-bitartekoak eta autolaguntzako 
elkarte-mugimenduak biztanleen osasun mentalaren esparruan.

d) Jarrera sortzailea eta pentsakorra hartu du, arretaren helburua den komunitatearentzako 
hobekuntza-/aldaketa-proposamenen eta analisiaren bidez.

e) Orientabide-proposamen bat prestatu du, komunitatearen bitartekoak erabiltzeko, pertsonak, 
familiak edo taldeak kontuan hartuta.

5.– EAEko osasun mentaleko sareko diziplina anitzeko taldeen funtzionamendu-egitura eta -dina-
mika aztertzea, erizaintzako zaintza osagarriek talde horietan duten parte-hartzea identifikatuta.

Ebaluazio-irizpideak:

a) Lantaldearen dinamikan egitekoen garapen eraginkorra errazten edo zailtzen duten alda-
gaiak identifikatu ditu.

b) Kontuan hartu du pazienteenganako arretaren azken emaitza pazienteen eta diziplinarteko 
taldeko kideen arteko interakzioen ondorioa dela, bai eta erizaintzako taldeko kideen beren artean 
gertatzen direnen ondorioa ere.

c) Taldean lan egitea beharrezkoa eta garrantzitsua delako kontzientzia hartu du, multzoa eta 
talde bereizita.

d) Talde eraginkorren ezaugarriak eta elementuak deskribatu ditu: oinarrizko egitura, helburuak, 
komunikatzeko bideak, koordinazio-tresnak, etab.

e) Erizaintzako zaintza osagarriek diziplina anitzeko multzoetan duten eginkizuna deskribatu du.

6.– Alderdi legalak, etikoak eta deontologikoak osasun mentaleko erizaintzako zaintzetan apli-
katzea.

Ebaluazio-irizpideak:

a) Konfidentzialtasuna, pertsonen intimitatea eta sekretu profesionala ziurtatu ditu.

b) Ikuspuntu holistikotik jardun du, pertsonaren eskubideen errespetua ziurtatuta (balio kultura-
lak, espiritualak, erabakiak hartzea, etab.), eta askotariko aniztasuna balioetsita.

c) Bioetikaren oinarriak aplikatu ditu jardun profesionalean.

d) Erabakien eta ekintzen gaineko erantzukizun etikoa onartu du, bai beste profesional sanitario 
batzuekiko harremanean, bai paziente eta senideekiko harremanean.

e) Pazientearen segurtasunari buruzko kontzeptu orokorrak deskribatu ditu.

f) Arriskuen kudeaketaren zikloa osatzen duten faseak eta elementuak identifikatu ditu.

EZAGUTZAK (60 ordu).

Osasun mentalaren historia:

– Osasun mentalaren eta gaixotasun mentalaren kontzeptuaren bilakaera.

– Teoria eta eredu psikologiko eta psikiatriko nagusiak.

Prebentzioa eta sustapena osasun mentalean.

– Osasun mentalean eragina duten faktoreak.

– Osasun mentalaren alderdi psikosozialak.

Osasun fisikoak osasun mentalean duen garrantzia:

– Osasun fisikoaren eta osasun mentalaren arteko erlazioa.

– Osasun mentaleko pazienteen artean osasun fisikoa sustatzeko estrategiak.

– Osasun mentaleko pazienteen artean arrisku-jokabideak prebenitzeko estrategiak.

EAEko Osasun Mentalaren sarea:

– Zerbitzuen eta programen egitura eta funtzioak.

– Komunitate-, elkarte-bitartekoak eta abar.

– Diziplina anitzeko taldea osasun mentalean.

Alderdi etiko legalak eta deontologikoak osasun mentalean:

– Konfidentzialtasuna.

– Nahi gabe barneratzea.

– Baimen informatua.

– Ezgaitzea eta kuradoretza.

– Borondate aurreratuak.

– Egozgarritasun legala.

– Pazientearen segurtasuna.

2. eremuarekin lotuta: OSASUN MENTALAREN ARLOKO ARAZO NAGUSIAK, TRATAMENDUAK 
ETA ERIZAINTZAKO ZAINTZAK.

ESKURATU BEHARREKO GAITASUNAK ETA TREBETASUNAK:

1.– Osasun mentaleko patologia nagusiak eta eguneroko praktika klinikoan dauzkaten arazo 
ohikoenak identifikatzea.

Ebaluazio-irizpideak:

a) Osasun Mentalaren arloko patologiak sailkatu ditu.

b) Osasun Mentalaren arloko patologien seinale eta sintoma nagusiak deskribatu ditu.

c) Zerbitzuetan ohikoenak edo prebalentzia handienekoak diren gaixotasun mentalen adieraz-
pide ohikoenak ezagutu ditu.

d) Osasun mentalari lotutako psikopatologiako oinarrizko terminoak aplikatu ditu.

2.– Osasun mentaleko zerbitzuan erabilitako tratamendu sanitarioak eta farmakologikoak sail-
katzea, patologia ohikoenekin erlazionatuta.

Ebaluazio-irizpideak:

a) Osasun mentalean ohikoenak diren tratamendu sanitarioak deskribatu ditu.

b) Patologia mentalaren aurrean dauden aukera terapeutikoak ezagutu ditu.

c) Osasun mentaleko zerbitzuan ohikoena den medikazioaren erabilera eta sailkapena deskri-
batu du.

d) Medikazioa eman dela eta, hala egokituz gero, izan diren gorabeherak jakinarazi ditu.

e) Erizaintzako zaintza osagarriek berezko dituzten jarduketak zehaztu ditu.

f) Psikofarmakoen ondorio txar nagusiak identifikatu ditu, zein diren jakin eta goiz tratatu ahal 
izateko.

g) Deskonpentsazioaren, arrisku-portaeren edo ez-betetze terapeutikoaren zantzu posibleak 
ikusi eta detektatu ditu.

h) Tratamenduarekiko atxikimendua sustatu du, gaixotasunaren kontzientzia landuz.

i) Elkarlanean aritu da diziplina anitzeko taldearekin.

3.– Behar diren guneak eta materiala prestatzea, osasun mentaleko patologia bakoitzaren tra-
tamendu espezifikora eta osasun-arretara egokituta.

Ebaluazio-irizpideak:

a) Guneak pazientearen beharrekin erlazionatu ditu.

b) Osasun mentaleko jarduera klinikoan erabiltzeko materiala identifikatu du.

c) Osasun mentaleko zerbitzuko bitarteko sanitarioak ezagutu ditu.

d) Materiala zertarakoaren arabera sailkatu eta prestatu du.

e) Tresnak, ekipamenduak eta botatzekoa ez den materiala garbitu, desinfektatu edo esterili-
zatu egin ditu.

f) Guneak guztiz garbi eta txukun utzi ditu hurrengo erabilerarako.

g) Prozesua zehaztasunez, ordenatuta eta metodoarekin egin du.

4.– Erizaintzako zaintza osagarrien eta osasun mentaleko zerbitzua darabiltenen eskariak eta 
beharrak hautematea, eta nahasmendu fisiologikoak, portaerazkoak eta psikiatrikoak identifikatzea.

Ebaluazio-irizpideak:

a) Behatu beharreko nahasmendu fisiologikoak, portaerazkoak eta psikiatrikoak zehaztu ditu.

b) Ezarritako behaketa-protokoloa deskribatu du, erizaintzako zaintza osagarrien beharrak hau-
temateko.

c) Patologia mental bakoitzari dagokionez, ohikoenak diren erizaintzako zaintza osagarrien 
beharrak identifikatu ditu.

5.– Erizaintzako zaintza osagarrietako teknikak aplikatzea, osasun mentaleko pazientearen 
beharretara egokituta.

Ebaluazio-irizpideak:

a) Osasun mentaleko pazientea zaintzeko planetan ezarritako osasun-arretako aginduak iden-
tifikatu ditu.

b) Osasun mentaleko pazientearen zaintza-plana haren patologiarekin erlazionatu du.

c) Prozesua zehaztasunez, ordenatuta eta metodoarekin egin du.

d) Bere gain hartu du proposatutako helburuak betetzearen eta egindako lanaren erantzukizuna.

e) Gogoeta egin du lanbide-esparruan ohikoenak diren arazoez eta gorabeherez.

f) Protokoloaren arabera egindako zainketak jakinarazi ditu.

6.– Elkarlanean aritzea Osasun Mentaleko zerbitzuko pazientearen arreta psikologikoan, haren 
patologiaren ondoriozko jarrerak eta egoera emozionalak hautemanda.

Ebaluazio-irizpideak:

a) Osasun mentaleko unitatean laguntza psikologikoa emateko ezarritako protokoloa bete du.

b) Portaeraren disfuntzio-zantzuak identifikatu ditu, eta osasun mentaleko patologien ondo-
riozko egoera emozionalekin erlazionatu.

c) Jokabide nahasiak minimizatzeko teknikak aplikatu ditu.

d) Familiak/gertukoek osasun mentalaren arretan duten garrantzia identifikatu du.

e) Pazientearen autonomia sustatzeko jarduerak egin ditu.

f) Pazientearen eta profesionalaren autorregulazio emozionalean laguntzen duten jarrerak hartu 
ditu.

g) Gatazkak konpontzeko teknikak deskribatu ditu.

h) Gatazka pertsona eta/edo taldea garatzeko aukera bat dela onartu du.

7.– Komunikazioa eraginkorra izateko teknikak erabiltzea laguntza-prozesu osoan, osasun 
mentaleko zerbitzuan ezarritako jarraibideak kontuan hartuta.

Ebaluazio-irizpideak:

a) Harreman terapeutikoa komunikatzeko oinarrizko tresna moduan erabili du.

b) Komunikazio guztiz ona lortzeko garatu beharreko trebetasun pertsonalak eta sozialak iden-
tifikatu ditu.

c) Komunikatzeko zenbait teknika erabili ditu: entzute aktiboa, enpatia, etab.

d) Komunikazioa eraginkorra izateko teknikak osasun mentaleko zerbitzuak ezarritako protoko-
loetara egokitu ditu.

e) Komunikazioa eraginkorra izateko teknikak osasun mentaleko pazientearen ezaugarrien eta 
patologiaren arabera egokitu ditu.

8.– Datuak babesteko, pazienteari buruzko informazio osoaren konfidentzialtasuna zaintzeko 
eta teknologia- eta antolaketa-aldaketetara egokitzeko jokabideak txertatzea ohiko jardunean.

Ebaluazio-irizpideak:

a) Ohiko jardunean datuen babesari lotuta dauden egoerak identifikatu ditu.

b) Konfidentzialtasun- eta zorroztasun-irizpideak aplikatu ditu informazioaren tratamenduan.

c) Dokumentazioa kudeatzeko aplikazio informatikoak erabili ditu.

d) Ulertu du garrantzitsua dela teknologia- eta antolaketa-aldaketetara egokitzea lanbidean jar-
dun bitartean eta bizialdi osoko ikaskuntzan.

EZAGUTZAK (280 ordu).

Nahasmendu neurokognitiboak (dementzia motak):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Nahasmendu psikotikoak (eskizofrenia, delirio-nahasmendua, nahasmendu eskizoafektiboa):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Aldarte-nahasmenduak (depresio-nahasmenduak eta nahasmendu bipolarra):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Antsietate-nahasmenduak (antsietate orokortua, fobiak, nahasmendu obsesibo-konpultsiboa, 
izu-nahasmenduak, trauma osteko estresa):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Loaren nahasmenduak (insomnioa, sonanbulismoa, hipersomnia).

– Patologia.

– Tratamendua.

– Erizaintzako zaintzak eta harreman terapeutikoko laguntza.

Elikadura-portaeraren nahasmendua (anorexia, bulimia):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Disfuntzio sexualak (eiakulazio goiztiarra, erekzio-nahasmendua):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Nortasunaren nahasmenduak (Ad.: mugako nortasunaren nahasmendua):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Bulkaden kontrolaren nahasmendua (kleptomania, piromania, desafio-nahasmenduak):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Substantzia toxikoekiko, teknologia berriekiko eta portaerazko adikzioak:

– Patologia.

– Tratamendua.

– Erizaintzako zaintzak eta harreman terapeutikoko laguntza.

Patologia duala (adikzio-nahasmendua/toxikoen kontsumoa + psikiatrikoa):

– Patologia.

– Tratamendua.

– Erizaintzako zaintzak eta harreman terapeutikoko laguntza.

Haurtzaroko, nerabezaroko eta zahartzaroko (psikogeriatria) nahasmenduak:

– Patologia.

– Tratamendua.

– Erizaintzako zaintzak eta harreman terapeutikoko laguntza.

Harreman terapeutikoa:

– Harreman terapeutikoaren printzipioak:

– Harreman terapeutikoko arazoak.

– Harreman terapeutikoa ezartzeko oinarriak.

– Trebetasunak eta jarrerak harreman terapeutikoan.

– Mugak ezartzea pazienteekiko harremanean.

3. eremuarekin lotuta: LARRIALDI PSIKIATRIKOAK.

ESKURATU BEHARREKO GAITASUNAK ETA TREBETASUNAK:

1.– Nahasmendu-sindrome akutua eta izan ditzakeen eragileak identifikatzea, larrialdi psikiatri-
koko jardueretan ohikoenak diren sintoma eta adierazpide klinikoak ezagututa.

Ebaluazio-irizpideak:

a) Nahasmendu-sindrome akutua deskribatu du.

b) Paziente zaurgarrien tipologia identifikatu du.

c) Nahasmendu-sindrome akutua lotuta dauden edo abiarazle diren arrisku-faktoreekin erlazio-
natu du.

d) Nahasmendu-sindrome akutua duten pertsonen lehen sintomak, adierazpide klinikoak eta 
arazoak detektatu ditu.

2.– Arrisku autolitikoko eta heterolitikoko egoeretan jarduteko protokoloa aplikatzea, une oro 
betez erizaintzako zaintza osagarriei egokitutako eginkizunak.

Ebaluazio-irizpideak:

a) Jokabide autolitiko suizidak eta ez-suizidak identifikatu ditu.

b) Jokabide autolitiko suiziden eta ez-suiziden nahitasunak identifikatu ditu.

c) Laguntza psikiatrikoarekin zerikusia duten alderdi legalak kontuan hartu ditu (ezgaitzea, 
esku-hartze judiziala, etab.).

d) Uneoro bete du lanbide-jardunari dagokionez ezarritako legezkotasuna.

e) Ezarritako protokoloaren arabera jokatu du arrisku autolitiko eta heterolitikoaren aurrean, 
harreman terapeutikoaren barruan eta arduraz zein autonomiaz.

3.– Zerbitzuan oldarkortasuna bideratzeko ezarritako protokoloak interpretatzea, lanbide-jardu-
nari esleitutako eginkizunak identifikatuta.

Ebaluazio-irizpideak:

a) Oldarkortasuna bideratzeko protokoloak aztertu ditu.

b) Oldarkortasun-aldi batean esku hartzeko moduak azaldu ditu.

c) Oldarkortasun-egoeren arabera identifikatu ditu esku-hartzeak.

d) Nahasmendu-koadro akutu batean esku hartzen lagundu du.

e) Pazientearen autorregulazio emozionala eta profesionalarena errazten dituzten jarrerak hartu 
ditu, oldarkortasunari aurrea hartzeko.

4.– Laneko arriskuei aurrea hartzeko eta ingurumena babesteko prozedurak erabiltzea osasun 
mentaleko zerbitzuan, arrisku-egoerarik ez izateko.

Ebaluazio-irizpideak:

a) Larrialdi psikiatrikoetako jardueretan eta egoeretan ohikoenak diren arrisku-egoerak identifi-
katu ditu.

b) Larrialdi psikiatrikoetako jardueretan eta egoeretan, laneko arriskuak prebenitzeko jar-
duera-protokoloak aztertu ditu.

c) Prebentzio indibiduala eta kolektiboa lortzeko ezarritako neurriak aplikatu ditu, arduraz eta 
autonomiaz bere eskumenaren barruan.

d) Elkarlanean aritu da, pazientearen, profesionalen eta inguruan dauden gainerako pertsonen 
segurtasuna bermatzeko.

e) Gertatutako gorabeherak erregistratu eta transmititu ditu.

5.– Oldarkortasuna hitzen bidez arintzeko teknikak erabiltzea, uneoro beteta erizaintzako zain-
tza osagarrietarako ezarritako protokoloak.

Ebaluazio-irizpideak:

a) Erregulazio emozionalerako portaera-trebetasunak eta estrategiak deskribatu ditu.

b) Hitzen bidez arintzeko faseak identifikatu ditu.

c) Autokontrola berreskuratzen lagundu dio pazienteari.

d) Pazientearen portaera-mugak ezarri ditu.

e) Entzute aktiboa erabili du pazientearen eta profesionalaren arteko interakzioan.

f) Gorputz-hizkuntza erabili du esku hartu bitartean, besteak beste begiz begiko harremana, 
jarrera, keinuak eta aurpegi-adierazpenak erabiliz.

g) Berba egitean, hitzak hautatu ditu, eta tonua, erritmoa, ozentasuna eta karga emozionala 
modulatu.

h) Konfrontazio-jarrerak saihestu ditu.

6.– Pazientea fisikoki menderatzeko eta kontrolatzeko teknikak aplikatzea, elkarlanean arituta 
diziplina anitzeko taldean, dagozkion lanbide-eginkizunen barruan.

Ebaluazio-irizpideak:

a) Menderatze eta kontrolatze edo euste mekanikoaren alderdi etikoak eta legalak, eta indikazio 
eta kontraindikazio nagusiak identifikatu ditu.

b) Esku hartu behar duen taldeko kideak eta bakoitzaren eginkizunak identifikatu ditu.

c) Pazienteari eusteko ekipo materialak aurkitu eta prestatu ditu.

d) Menderatzeko teknikak aplikatu dizkie paziente oldarkorrei, kalterik egin gabe pazienteari 
edo beste profesional batzuei.

e) Kontrolatze mekanikoaren teknika baliatzeko protokoloa aplikatu du, modu seguruan eta era-
ginkorrean nahiz trebetasunez eta autonomiaz.

f) Pazienteari eusteko ekipo teknikoak erabili ditu ezarritako protokoloen arabera.

g) Prozedura betetzean, pazientearen eta profesionalaren lesio-arriskua minimizatzen duten 
teknikak aplikatu ditu.

h) Eusteko baliatutako ekipoaren erabilgarritasuna ziurtatuta egin du berrezarpena.

i) Pazientearen intimitatea eta osotasuna ziurtatu ditu prozesu osoan zehar.

EZAGUTZAK (140 ordu).

Nahasmendu-sindrome akutua:

– Nahasmendu-sindrome akutuaren kontzeptua.

– Paziente zaurgarrien tipologia.

– Nahasmenduarekin lotuta dauden edo haren abiarazle diren arrisku-faktoreak.

– Sintomak, adierazpen klinikoak eta konplikazioak.

Arrisku autolitikoa eta heterolitikoa:

– Jokabide autolitiko suiziden eta ez-suiziden sailkapena.

– Jokabide autolitiko suiziden eta ez-suiziden nahitasunak.

– Urgentziazko laguntza psikiatrikoarekin zerikusia duten alderdi legalak (ezgaitzea, esku-har-
tze judiziala, etab.).

– Harreman terapeutikorako protokoloa arrisku autolitikoan eta heterolitikoan.

Laneko arriskuei aurrea hartzeko eta ingurumena babesteko prozedurak osasun mentaleko 
zerbitzuan.

– Arrisku-egoera ohikoenak larrialdi psikiatrikoetan.

– Laneko arriskuei aurrea hartzeko jarduera-protokoloak larrialdi psikiatrikoetan.

– Gorabeherak erregistratzea eta jakinaraztea.

Oldarkortasuna eta asaldu psikomotorra harreman terapeutikoan:

– Oldarkortasunaren kontzeptua, oldarkortasunaren eta etsaitasunaren zikloa.

– Oldarkortasunaren eta etsaitasunaren eragileak.

– Asaldu psikomotorraren kontzeptua.

– Oldarkortasuna eta asaldu psikomotorra bideratu eta prebenitzeko protokoloak.

– Hitzen bidez arintzea.

• Erregulazio emozionalerako portaera-trebetasunak eta estrategiak.

• Hitzen bidez arintzeko fasea.

• Paziente oldarkorrarengana hurbiltzeko teknika.

• Pazientearen autokontrola eta pazientearen portaera-mugak.

• Komunikazioaren ezaugarriak oldarkortasuna bideratzean.

– Fisikoki eustea.

– Menderatze eta kontrolatze edo euste mekanikoaren alderdi etikoak eta legalak, eta indikazio 
eta kontraindikazio nagusiak.

– Menderatze eta kontrolatze edo euste mekanikoa egiteko protokoloak.

– Euste mekanikorako ekipoak.

4. eremuarekin lotuta: TALDEEKIKO ESKU-HARTZEA ETA DINAMIKA.

ESKURATU BEHARREKO GAITASUNAK ETA TREBETASUNAK:

1.– Oinarri teorikoak eta teknikoak aplikatzea taldeko esku-hartzeetan.

Ebaluazio-irizpideak:

a) Taldeetan esku hartzeko teknika nagusiak identifikatu ditu.

b) Talde-egoeretan esku hartzen dutenen rolak edo jarrera identifikatu ditu.

c) Taldeko esku-hartzeak egin ditu beste profesional batzuen laguntzarekin.

2.– Familia-taldearen beharrak hautematea, behar bezala esku hartuta, laguntza-talde moduan 
dauzkan ahalak optimizatzeko.

Ebaluazio-irizpideak:

a) Familia-taldearen beharrak identifikatu ditu.

b) Familia bakoitzaren dinamika bereziei dagokienez, jarrera begirunezkoa izan du.

c) Familiak laguntza-talde moduan daukan gaitasuna optimizatzeko jarduerak egin ditu.

3.– Estigmaren eta autoestigmaren aurka esku hartzeko estrategiak aztertzea, prebenitzeko eta 
ondorioak arintzeko.

Ebaluazio-irizpideak:

a) Esku hartzeko estrategia espezifikoak proposatu ditu gaixotasun mentala duten pertsonen 
estigmaren eta bazterketa sozialaren aurka egiteko.

b) Gizartean osasun mentalari dagokionez dauden aurreiritziak eta estigmak identifikatu ditu, 
besteak beste kritikoki ebaluatuz hedabideek zabaldutako mezuak.

c) Osasun mentaleko pazienteen autoestigma-seinaleak identifikatu ditu.

EZAGUTZAK (120 ordu).

Talde-dinamikak eta nork bere burua ezagutzekoak:

– Taldeetan esku hartzeko teknika nagusiak.

– Nork bere burua ezagutzeko dinamika nagusiak.

– Diziplina anitzeko taldea: taldekide motak eta multzoan betetzen dituzten eginkizunak.

– Erizaintzako laguntzaileak talde- eta autoezagutza-dinamiketan betetzen duen rola.

Familia eta ingurunea:

– Familia-taldearen beharrak.

– Familia laguntza-talde moduan.

– Inpaktua, ondorioak eta familiaren erantzunak.

Estigma eta autoestigma.

– Estigmaren eta autoestigmaren kontzeptua.

– Gaixotasun mentala duten pertsonen estigmaren eta gizarte-bazterketaren aurka esku har-
tzeko estrategiak.

– Osasun mentaleko pazienteen autoestigma eta esku-hartze estrategiak.

D) PROGRAMAREKIN LOTUTAKO TITULUAK

– Erizaintzako Zaintza osagarrietako teknikaria.

Halaber, salbuespen gisa, eta Lanbide Heziketako Sailburuordetzaren baimenarekin, 3 urtetik 
gorako esperientzia duten profesionalek ere parte hartu ahal izango dute espezializazio-programa 
hauetan; horretarako, programa ematen laguntzen duten enpresek langile horien hautagaitza pro-
posatu beharko dute.

E) SEKTORE EKONOMIKOA ETA ESKATZAILEAK

Osasun-sektorea: Osasun mentaleko erakundeen, zerbitzuen eta programen sarea.

F) IRAKASLEEN ETA INSTRUKTOREEN BETEKIZUNAK

1. atala.– Irakasleen espezialitateak eta irakaskuntza-atribuzioak, lanbide-espezializazioko pro-
gramaren ikaskuntza-eremuetan.

Prestakuntza-zentroko irakasleek araututako baldintzak bete beharko dituzte jarraian adieraz-
ten diren espezialitateetan:

Ikaskuntza-eremuak Irakasleen espezialitateak 

– Osasun mentalaren EAEko sistema. Bigarren Hezkuntzako irakaslea 
– Prozesu sanitarioak 

– Osasun mentalaren arloko arazo nagusiak, 
tratamenduak eta erizaintzako zaintzak 

Lanbide Heziketako irakasle teknikoa 
– Prozedura sanitarioak eta asistentzialak 

– Larrialdi psikiatrikoak Lanbide Heziketako irakasle teknikoa 
– Prozedura sanitarioak eta asistentzialak 

– Taldeekiko esku-hartzea eta dinamika 

Bigarren Hezkuntzako irakaslea 
– Prozesu sanitarioak 

Lanbide Heziketako irakasle teknikoa 
– Prozedura sanitarioak eta asistentzialak 

2. atala.– Programa osatzen duten ikaskuntza-eremuak beste administrazio-hezkuntza batzue-
tako zentro pribatu nahiz publikoetan irakasteko eskatzen diren tituluak.

Prestakuntza-zentroko irakasleek programako heziketa-zikloetako modulu profesionalak ema-
teko araututako baldintzak bete beharko dituzte, titulazioari, prestakuntzari eta lan-esperientziari 
dagokienez, aurreko atalean irakaskuntza-eremu bakoitzerako adierazi diren irakasleen espezia-
litateetakoren batean irakasteko.

3. atala.– Enpresak jarritako langile instruktoreen esperientzia- eta prestakuntza-baldintzak.

Prestakuntzan parte hartzen duten enpresen bidez lortutako irakasleek gutxienez 3 urteko espe-
rientzia izango dute programaren profilarekin loturiko ekintzetan, edo, bestela, gutxienez 5 urteko 
prestakuntza egiaztatuko dute programaren ikaskuntza-emaitzekin lotuta.

